
   Тĕтĕмпе тĕтĕрен хура пӳртĕн

Иртсе кайрĕ айван ĕмĕрĕ.

Яла час урăхла илем кӳртĕн,

Пӳрт ăшне урăх çутă кĕрĕ.



Хăйчикки тахçанах çунса сӳнчĕ,

Хускалмасăр выртать вăл лаçра.

Куçăхсан сиплекен кăмпа ӳчĕ

Шанса ларчĕ ентĕ лачăрах.



Киремет хыçĕнче хурамаччĕ,

Йĕрĕхсем илешен мăн турат.

Халь пĕри те унтан хăрамаççĕ,

Иртнĕ чух пăрахмаççĕ нухрат.



Шурăмпуç урăхла кăвакарчĕ,

Хурçă майлă паян шурăмпуç.

Çырупа улшăнать кĕтӳ карчĕ,

Тутăхса çĕршĕнет сухапуç.



Уйсенче урăхла ут кĕçенĕ

Каçăртса хăрăмланнă пуçне.

Сӳсмен тивнĕ кĕсрен ӳт кĕсенĕ

Тин тӳрленĕ вара ун чухне.



Çăвархланĕ çил-тăвăл хастарĕ,

Хăй тĕллĕн кĕрлес çук шыв сикки.

Пур вăя та этем пăхăнтарĕ,

Пур хăватăн та пулĕ чикки.

  